[image: image2.png]




[image: image1.png]



Богослужения мирянским чином

Святое Богоявление Господа Бога и 

Спаса нашего Иисуса Христа

Утреня

Старший:       
Молитвами Святых Отец наших, Господи Иисусе Христе Боже наш, помилуй нас. 
Братия:
Аминь.

Чтец:       
Приидите, поклонимся Цареви нашему Богу. 
Приидите, поклонимся и припадем Христу, Цареви нашему Богу.
Приидите, поклонимся и припадем Самому Христу, Цареви и Богу нашему.

Во время чтения псалмов старший совершает каждение

Чтец читает псалом 19:       
Услышит тя Господь в день печали, защитит тя имя Бога иаковля.
Послет ти помощь от святаго, и от сиона заступит тя. 
Помянет всяку жертву твою, и всесожжение твое тучно буди. 
Даст ти Господь по сердцу твоему, и весь совет твой исполнит. 
Возрадуемся о спасении твоем, и во имя Господа Бога нашего возвеличимся: исполнит Господь вся прошения твоя. 
Ныне познах, яко спасе Господь христа своего: услышит его с небесе святаго своего: в силах спасение десницы его. 
Сии на колесницах, и сии на конех: мы же во имя Господа Бога нашего призовем. 
Тии спяти быша и падоша: мы же востахом и исправихомся. 
Господи, спаси царя, и услыши ны, в оньже аще день призовем тя.

Чтец читает псалом 20:       
Господи, силою твоею возвеселится царь, и о спасении твоем возрадуется зело.
Желание сердца его дал еси ему, и хотения устну его неси лишил его. 
Яко предварил еси его благословением благостынным, положил еси на главе его венец от камене честна. 
Живота просил есть у тебе, и дал еси ему долготу дний во век века. 
Велия слава его спасением твоим: славу и велелепие возложиши на него. 
Яко даси ему благословение во век века: возвеселиши его радостию с лицем твоим. 
Яко царь уповает на Господа, и милостию вышняго не подвижится. 
Да обрящется рука твоя всем врагом твоим, десница твоя да обрящет вся ненавидящыя тебе. 
Яко положиши их яко пещь огненную во время лица твоего: Господь гневом своим смятет я, и снесть их огнь. 
Плод их от земли погубиши, и семя их от сынов человеческих. 
Яко уклониша на тя злая, помыслиша советы, ихже не возмогут составити. 
Яко положиши я хребет: во избытцех твоих уготовиши лице их. 
Вознесися, Господи, силою твоею: воспоем и поем силы твоя.  

Старший:       
Слава Отцу и Сыну и Святому Духу, и ныне и присно и во веки веков. Аминь.

Чтец:       
Пресвятая Троице, помилуй нас. Господи, очисти грехи наша. Владыко, прости беззакония наша. Святый, посети, исцели немощи наша Имени Твоего ради. 

Братия:
Господи, помилуй. Господи, помилуй. Господи, помилуй.

Старший:       
Слава Отцу и Сыну и Святому Духу, и ныне и присно и во веки веков.

Братия:
Аминь.

Братия:
Отче наш! Иже еси на Небесех. Да святится Имя Твое. Да приидет Царствие Твое. Да будет воля Твоя, яко на Небеси и на земли. Хлеб наш насущный даждь нам днесь. И остави нам долги наша, якоже и мы оставляем должником нашим. И не введи нас во искушение. Но избави нас от лукаваго.
Аминь.

Чтец читает тропарь кресту:
Спаси Господи люди Твоя, и благослови достояние Твое, победы благоверному императору нашему Николаю Александровичу на сопротивныя даруя, и Твое сохраняя крестом Твоим жительство.

Старший:       
Слава Отцу и Сыну и Святому Духу.
Чтец читает кондак кресту:
Вознесыйся на крест волею, тезоименитому Твоему новому жительству щедроты Твоя даруй, Христе Боже: возвесели силою Твоею благоверных царей, победы дая им на супостаты, пособие имущым Твое оружие мира, непобедимую победу.

Старший:       
И ныне и присно и во веки веков. Аминь.
Чтец читает богородичен:
Предстательство страшное и непостыдное, не презри, благая, молитв наших, всепетая Богородице: утверди православных жительство, спаси благоверных царей, имже повелела еси царствовати, и подаждь им с небесе победу, зане родила еси Бога, едина благословенная.
Братия:
Господи, помилуй. (12 раз) – вместо ектиньи

Братия:
Слава в вышних Богу, и на земли мир, в человецех благоволение (Трижды).
Господи! устне мои отверзеши, и уста моя возвестят хвалу Твою (Дважды).

Чтец читает псалом 3-й:
Господи, что ся умножиша стужающии ми! 
Мнози востают на мя; мнози глаголют души моей: несть спасения ему в Бозе его. 
Ты же. Господи, заступник мой еси, слава моя и возносяй главу мою. 
Гласом моим ко Господу воззвах, и услыша мя от горы святыя Своея. 
Аз уснух и спах, востах, яко Господь заступит мя. 
Не убоюся от тем людей, окрест нападающих на мя. 
Воскресни, Господи, спаси мя, Боже мой, яко Ты поразил еси вся враждующия ми всуе; зубы грешников сокрушил еси. 
Господне есть спасение, и на людех Твоих благословение Твое. 
Аз уснух и спах, востах, яко Господь заступит мя.

Чтец читает псалом 37-й:
Господи! да не яростию Твоею обличиши мене, ниже гневом Твоим накажеши мене: 

Яко стрелы Твоя унзоша во мне и утвердил еси на мне руку Твою. 

Несть исцеления в плоти моей от лица гнева Твоего, несть мира в костех моих от лица грех моих:

Яко беззакония моя превзыдоша главу мою, яко бремя тяжкое отяготеша на мне. Возсмердеша и согниша раны моя от лица безумия моего. 

Пострадах и слякохся до конца; весь день, сетуя, хождах, яко лядвия моя наполнишася поруганий, и несть исцеления в плоти моей. 

Озлоблен бых, и смирихся до зела: рыках от воздыхания сердца моего. 

Господи! пред Тобою все желание мое, и воздыхание мое от Тебе не утаися; сердце мое смятеся, остави мя сила моя, и свет очию моею, и той несть со мною. 

Друзи мои и искренние мои прямо мне приближишася и сташа; 

И ближнии мои отдалече мене сташа, и нуждахуся ищущии душу мою; и ищущии злая мне - глаголаху суетная, и льстивным весь день поучахуся. 

Аз же, яко глух, не слышах, и яко нем - не отверзаяй уст своих; 

И бых яко человек не слышай и не имый во устех своих обличения. 

Яко на Тя, Господи, уповах; Ты услышиши, Господи, Боже мой. 

Яко рех: да некогда порадуют ми ся врази мои, и внегда подвижатися ногам моим, на мя велеречеваша; 

Яко аз на раны готов, и болезнь моя предо мною есть выну. 

Яко беззаконие мое аз возвещу, и попекуся о гресе моем. 

Врази же мои - живут, и укрепишася паче мене, и умножишася ненавидящии мя без правды. 

Воздающии ми злая возблагая оболгаху мя, зане гонях благостыню. 

Не остави мене, Господи, Боже мой, не отступи от мене. 

Вонми в помощь мою. Господи спасения моего! 

Не остави мене, Господи, Боже мой, не отступи от мене. 

Вонми в помощь мою, Господи спасения моего! 

Чтец читает псалом 62:
Боже, Боже мой, к тебе утреннюю, возжада тебе душа моя, коль множицею тебе плоть моя, в земли пусте и непроходне и безводне. 

Тако со святем явихся тебе, видети силу твою и славу твою. 

Яко лучши милость твоя паче живот, устне мои похвалите тя. 

Тако благословлю тя в животе моем, о имени твоем воздежу руце мои. 

Яко от тука и масти да исполнится душа моя, и устнама радости восхвалят тя уста моя. Аще поминах тя на постели моей, на утренних поучахся в тя: 

Яко был еси помощник мой, и в крове крилу твоею возрадуюся. 

Прильпе душа моя по тебе, мене же прият десница твоя. 

Тии же всуе искаша душу мою, внидут в преисподняя земли. 

Предадятся в руки оружия, части лисовом будут. 

Царь же возвеселится о Бозе: похвалится всяк кленыйся им, яко заградишася уста глаголющих неправедная.
На утренних поучахся в тя, яко был еси помощник мой, и в крове крилу твоею возрадуюся.
Прильпе душа моя по тебе, мене же прият десница твоя.
Слава Отцу и Сыну и Святому Духу.

Братия:

И ныне и присно и во веки веков. Аминь.

Братия:
Аллилуиа, Аллилуиа, Аллилуиа. Слава Тебе Боже. (Трижды – без поклонов)

Старший:       
Слава Отцу и Сыну и Святому Духу.

Чтец читает псалом 87-й:

И ныне и присно и во веки веков.
Господи, Боже спасения моего! во дни воззвах, и в нощи пред Тобою. 

Да внидет пред Тя молитва моя, приклони ухо Твое к молению моему: 

Яко исполнися зол душа моя и живот мой аду приближися. 

Привменен бых с нисходящими в ров, бых яко человек без помощи, в мертвых свободь; 

Яко язвении спящии во гробе, ихже не помянул еси ктому, и тии от руки Твоея отриновени быша. 

Положиша мя в рове преисподнем, в темных и сени смертней. 

На мне утвердися ярость Твоя, и вся волны Твоя навел ecu на мя. 

Удалил еси знаемых моих от мене, положиша мя мерзость себе, предан бых, и не исхождах. 

Очи мои изнемогосте от нищеты, воззвах к Тебе, Господи, весь день: воздех к Тебе руце мои. 

Еда мертвыми твориши чудеса? или врачеве воскресят и исповедятся Тебе? 

Еда повесть кто во гробе милость Твою, и истину Твою в погибели? 

Еда познана будут во тме чудеса Твоя, и правда Твоя в земли забвенней? 

И аз к Тебе, Господи, воззвах, и утро молитва моя предварит Тя. 

Вскую, Господи, отрееши душу мою, отвращаеши лице Твое от мене? 

Нищ есмь аз, и в трудех от юности моея, вознесжеся, смирихся и изнемогох. 

На мне преидоша гневи Твои, устрашения Твоя возмутиша мя. 

Обыдоша мя яко вода, весь день, одержаша мя вкупе. 

Удалил еси от мене друга и искренняго и знаемых моих от страстей. 

Господи, Боже спасения моего! во дни воззвах, и в нощи пред Тобою. 

Да внидет пред Тя молитва моя, приклони ухо Твое к молению моему! 

Чтец читает псалом 102-й:
Благослови душе моя Господа, и вся внутренняя моя имя святое Его. 
Благослови душе моя Господа, и не забывай всех воздаяний Его; 
Очищающаго вся беззакония твоя, исцеляющаго вся недуги твоя; 
Избавляющаго от истления живот твой, венчающаго тя милостию и щедротами; 
Исполняющаго во благих желание твое: обновится яко орля юность твоя. 
Творяй милостыни Господь, и судьбу всем обидимым. 
Сказа пути Своя Моисеови, сыновом Израилевым хотения Своя; 
Щедр и милостив Господь, долготерпелив и многомилостив. 
Не до конца прогневается, ниже во век враждует; 
Не по беззаконием нашим сотворил есть нам, ниже по грехом нашым воздал есть нам. 
Яко по высоте небесней от земли, утвердил есть Господь милость Свою на боявшихся Его. 
Елико отстоят востоцы от запад, удалил есть от нас беззакония наша. 
Якоже щедрит отец сыны, ущедри Господь боящихся Его. 
Яко Той позна создание наше, помяну, яко персть есмы. 
Человек, яко трава дние его, яко цвет сельный, тако оцветет; 
Яко дух пройде в нем, и не будет, и не познает ктому места своего. 
Милость же Господня от века и до века на боящихся Его. 
И правда Его на сынех сынов, хранящих завет Его, и помнящих заповеди Его творити я. 
Господь на небеси уготова Престол Свой, и Царство Его всеми обладает. 
Благословите Господа вси Ангели Его, сильнии крепостию, творящии слово Его, услышати глас словес Его. 
Благословите Господа вся силы Его, слуги Его, творящии волю Его. 
Благословите Господа вся дела Его, на всяком месте владычества Его.

Благослови, душе моя, Господа. На всяком месте владычества Его, благослови, душе моя. Господа!

Чтец читает псалом 142-й:
Господи! услыши молитву мою, внуши моление мое во истине Твоей, услыши мя в правде Твоей, 

И не вниди в суд с рабом Твоим! яко не оправдится пред Тобою всяк живый; 

Яко погна враг душу мою, смирил есть в землю живот мой; посадил мя есть в темных, яко мертвыя века. 

И уны во мне дух мой, во мне смятеся сердце мое. 

Помянух дни древния, поучихся во всех делех Твоих, в творениих руку Твоею поучахся. 

Воздех к Тебе руце моя, душа моя - яко земля безводная Тебе. 

Скоро услыши мя, Господи: исчезе дух мой; не отврати лица Твоего от мене, и уподоблюся нисходящим в ров. 

Слышану сотвори мне заутра милость Твою, яко на Тя уповах. 

Скажи мне, Господи, путь, воньже пойду, яко к Тебе взях душу мою.

Изми мя от враг моих, Господи; к Тебе прибегох, научи мя творити волю Твою, яко Ты еси Бог мой. 

Дух Твой благий наставит мя на землю праву! 

Имене Твоего ради, Господи, живиши мя; правдою Твоею изведеши от печали душу мою; 

И милостию Твоею потребиши враги моя, и погубиши вся стужающия души моей, яко аз раб Твой есмь. 

Услыши мя, Господи, в правде Твоей, и не вниди в суд с рабом Твоим (дважды). 

Дух Твой благий наставит мя на землю праву!

Слава Отцу и Сыну и Святому Духу.

Братия:

И ныне и присно и во веки веков. Аминь.

Братия:
Аллилуиа, Аллилуиа, Аллилуиа. Слава Тебе Боже. (Трижды – без поклонов)

Братия:
Господи, помилуй. (12 раз) – читается вместо великой ектеньи -поклон-
В соответствии с Уставом зажигаются свечи в ознаменование того, что с явлением в мир Господа воссиял людям свет велий (Исаия).
Старший:
Бог Господь и явися нам, благословен Грядый во имя Господне.

Братия:
Бог Господь и явися нам, благословен Грядый во имя Господне.

Старший:
Исповедайтеся Господеви, яко благ, яко в век милость Его.

Братия:
Бог Господь и явися нам, благословен Грядый во имя Господне.

Старший:
Обышедше обыдоша мя, и именем Господним противляхся им.

Братия:
Бог Господь и явися нам, благословен Грядый во имя Господне.

Старший:
Не умру, но жив буду, и повем дела Господня. 

Братия:
Бог Господь и явися нам, благословен Грядый во имя Господне.

Старший:
Камень, егоже небрегоша зиждущии, сей бысть во главу угла: от Господа бысть сей, и есть дивен во очесах наших.

Братия:
Бог Господь и явися нам, благословен Грядый во имя Господне.

Братия поют тропарь праздника, глас 1:
Во Иордане крещающуся Тебе, Господи, Троическое явися поклонение: Родителев бо глас свидетельствоваше Тебе, возлюбленного Тя Сына именуя, и Дух в виде голубине, извествоваше словесе утверждение. Явлейся, Христе Боже, и мир просвещей, слава Тебе.–дважды-
Старший:
Слава Отцу и Сыну и Святому Духу. И ныне и присно и во веки веков. Аминь.

Братия поют тропарь праздника, глас 1:
Во Иордане крещающуся Тебе, Господи, Троическое явися поклонение: Родителев бо глас свидетельствоваше Тебе, возлюбленного Тя Сына именуя, и Дух в виде голубине, извествоваше словесе утверждение. Явлейся, Христе Боже, и мир просвещей, слава Тебе.
-2-
Стихословие Псалтири – кафизмы

Читаются 19-я и 20-я кафизмы  

		По исполнении же перваго стихословия:


	       
Господи, помилуй. (12 раз) – читается вместо малой  ектеньи, если она положена -поклон-
Старший:       
Слава Отцу и Сыну и Святому Духу.

Чтец читает  седален (глас 3):

Подобен: Красоте:
Явльшуся Тебе во Иордане Спасе, и крещшуся Тебе от Предтечи Христе, Возлюбленный Сын свидетельствован был еси: темже и Собезначален Отцу явился еси. Дух же Святый на Тя схождаше, Имже и просветившеся вопием: славу Богу Сущему в Троице.
Старший:       
И ныне и присно и во веки веков. Аминь.

Чтец читает  седален (глас 4):
Подобен: Скоро предвари:

Струи освятил еси Иорданския, державу сокрушил еси греховную, Христе Боже наш: приклонил еси длани Себе Предтечеве, и спасл еси от лести человеческий род. Темже Тя молим: спаси душы нашя.

	По исполнении же второго стихословия:
Господи, помилуй. (12 раз) – читается вместо малой  ектеньи, если она положена -поклон-
Старший:       
Слава Отцу и Сыну и Святому Духу.

 Чтец читает  седален (глас 5):
Подобен: Собезначальное Слово:

Иорданскими струями обложься, Иже светом преславно одеваяйся, в нихже Адамово естество обновил еси, сокрушшееся злым преслушанием, Слове Божий. Темже Тя восхваляем, и святое Твое вси славословим явление.
Старший:       
И ныне и присно и во веки веков. Аминь.

Чтец читает  седален (глас 4):
Подобен: Удивися Иосиф:
Иордане реко, что удивился еси, зря Невидимаго нага? видех и вострепетах рече, и како бо сего не хотех устрашитися и зайти? ангели Его устрашишася зряще, ужасеся небо, и земля вострепета, и смятеся море, и вся видимая и невидимая: Христос явися на Иордане освятити воды.


Полиелей - песнь, составленная из стихов псалмов 134-го и 135-го, прославляющих милость Божию.


Посреди храма устанавливается аналой, на него возлагается икона праздника. Вообще во время полиелея весь храм должен быть освещен свечами.  Старший во время пения кадит храм и молящихся:
Чтец:
Живот во гробе возлежаще и печать на камени надлежаще: яко Царя спяща воини стрежаху Христа, и враги Своя невидимо поразивый, Воскресе Господь!

Старший:
Хвалите имя Господне, хвалите раби Господа. 

Братия:
Аллилуиа. –3 раза
Старший:
Благословен Господь от Сиона, живый во Иерусалиме. 

Братия:
Аллилуиа. –3 раза
Старший:
Исповедайтеся Господеви, яко благ, яко в век милость Его. 

Братия:
Аллилуиа. –3 раза
Старший:
Исповедайтеся Богу небесному, яко в век милость Его. 

Братия:
Аллилуиа. –3 раза
Величание поется многократно, пока не закончится каждение храма. 

Чтец читает избранный псалом -  строки из которого читаются переменно с пением величания.

Величание:

Величаем Тя, Живодавче Христе, нас ради ныне плотию крестившегося от Иоанна в водах Иорданских.

Чтец читает избранный псалом, после каждого стиха которого поется величание:
Велий Господь и хвален зело, во граде Бога нашего, на святой горе Его. /

Приемля кроткия Господь, смиренныя же возносит. / 

Кто взыдет на гору Господню, или кто станет на месте святем Его? / 

Господи, кто обитает в жилищи Твоем? / 

Или кто вселится в горе святей Твоей? / 

Посли свет Твой и истину Твою. / 

Просвещаеши Ты дивно от гор вечных. / 

Вселенную, и исполнение ея Ты основал еси. / 

Фавор и Ермон о имени Твоем возрадуетася. / 

Господи, во свете лица Твоего пойдут. / 

И о имени Твоем возрадуются весь день. / 

И буди светлость Господа Бога нашего на нас, от ныне и до века. 

Старший:       
Слава Отцу и Сыну и Святому Духу, и ныне и присно и во веки веков. Аминь.
Братия:
Аллилуиа. Аллилуиа. Аллилуиа. Слава Тебе Боже. –3 раза-
Чтец читает седален праздника (глас 4):
Подобен: Удивися Иосиф:

Приидите увидим вернии, где крестися Христос. Да последуем прочее, ко Иордану реце, ко гласу вопиющаго в пустыни, и увидим тамо Содетеля Адамова, дланию рабскою рукополагаема за благоутробие неизреченное, и к Нему велегласно возопиим: пришел еси. и явился еси во Иордане освятити воды.
Старший:       
Слава Отцу и Сыну и Святому Духу, и ныне и присно и во веки веков. Аминь.
Чтец читает седален праздника (глас 4):
Подобен: Удивися Иосиф:

Приидите увидим вернии, где крестися Христос. Да последуем прочее, ко Иордану реце, ко гласу вопиющаго в пустыни, и увидим тамо Содетеля Адамова, дланию рабскою рукополагаема за благоутробие неизреченное, и к Нему велегласно возопиим: пришел еси. и явился еси во Иордане освятити воды.

Братия:
Господи, помилуй. (12 раз) – читается вместо малой  ектеньи -поклон-
Степенна
Антифон 1-й (4-го гласа):

Братия:
От юности моея мнози борют мя страсти, но Сам мя заступи и спаси, Спасе мой! Ненавидящий Сиона посрамитеся от Господа: яко трава бо огнем будете изсохше!

Старший:
Слава Отцу и Сыну и Святому Духу. И ныне и присно и во веки веков.


Братия:

Святым Духом сдержатся вся, видимая же с невидимыми: самодержавен бо сый Троицы Един есть неложно.

Прокимен

Чтец: 
Прокимен, Псалом Давидов. 

Чтец: 
Море виде и побеже, Иордан возвратися вспять.

Братия:
Море виде и побеже, Иордан возвратися вспять.
Чтец: 
Что ти есть море, яко побегло еси; и тебе Иордане, яко возвратился еси вспять;

Братия:
Море виде и побеже, Иордан возвратися вспять.

Чтец: 
Море виде и побеже, 

Братия:
Иордан возвратися вспять.

Стаpший:
От Марка Святаго Евангелия чтение. 
Братия:
Слава Тебе, Господи, слава Тебе. -поклон- 

Старший:
Вонмем.

Старший читает Евангелие от Марка зач 2:


Братия:
Слава Тебе, Господи, слава Тебе. -поклон- 
Чтец глаголет  псалом 50-й:

Помилуй мя Боже, по велицей милости Твоей и по множеству щедрот Твоих очисти беззаконие мое. Наипаче омый мя от беззакония моего, и от греха моего очисти мя. Яко беззаконие мое аз знаю, и грех мой предо мною есть выну. Тебе единому согреших, и лукавое пред Тобою сотворих, яко да оправдишися во словесех Твоих, и победиши, внегда судити Ти. Се бо в беззакониих зачат есмь, и во гресех роди мя мати моя. Се бо истину возлюбил еси, безвестная и тайная премудрости Твоея явил ми еси. Окропиши мя иссопом, и очищуся: омыеши мя, и паче снега убелюся. Слуху моему даси радость и веселие, возрадуются кости смиренныя. Отврати лице Твое от грех моих, и вся беззакония моя очисти. Сердце чисто созижди во мне Боже, и дух прав обнови во утробе моей. Не отвержи мене от лица Твоего, и Духа Твоего Святаго не отими от мене. Воздаждь ми радость спасения Твоего, и Духом Владычним утверди мя. Научу беззаконныя путем Твоим, и нечестивии к Тебе обратятся. Избави мя от кровей Боже, Боже спасения моего, возрадуется язык мой правде Твоей. Господи, устне мои отверзеши, и уста моя возвестят хвалу Твою. Яко аще бы восхотел еси жертвы, дал бых убо: всесожжения не благоволиши. Жертва Богу дух сокрушен: сердце сокрушенно и смиренно Бог не уничижит. Ублажи Господи, благоволением Твоим Сиона, и да созиждутся стены Иерусалимския. Тогда благоволиши жертву правды, возношение и всесожегаемая: тогда возложат на олтарь Твой тельцы.
Старший:
Слава Отцу и Сыну и Святому Духу.

Братия (глас 2):
Всяческая днесь да возрадуются, Христу явльшуся во Иордане.

Старший:
И ныне и присно и во веки веков. Аминь.

Братия:
Всяческая днесь да возрадуются, Христу явльшуся во Иордане.

Помилуй мя, Боже, по велицей милости Твоей и по множеству щедрот Твоих очисти беззаконие мое!

Стихира самогласна, глас 6:

Бог Слово явися плотию роду человеческому, стояше креститися во Иордане, и глаголаше к Нему Предтеча: како простру руку, и прикоснуся верху Держащаго всяческая; аще и от Марии еси Младенец, но вем Тя Бога Превечнаго: по земли ходиши певаемый от серафим, и раб Владыку крещати не научихся. Непостижиме Господи, слава Тебе.
Старший:
Спаси, Боже, люди Твоя и благослови достояние Твое, посети мир Твой милостию и щедротами, возвыси рог христиан православных и низпосли на ны милости Твоя богатыя; молитвами Всепречистыя Владычицы нашея Богородицы и Приснодевы Марии: силою Честнаго и Животворящаго Креста: предстательствы честных Небесных Сил безплотных: честнаго славнаго пророка, Предтечи и Крестителя Иоанна, святых славных и всехвальных апостол: иже во святых отец наших и вселенских великих учителей и святителей, Василия Великаго, Григория Богослова и Иоанна Златоустаго: иже во святых отца нашего Николая, архиепископа Мир Ликийских, чудотворца: святых равноапостольных Мефодия и Кирилла, учителей Словенских: святаго равноапостольнаго великаго князя Владимира: иже во святых отец наших всея России чудотворцев, Михаила, Петра, Алексия, Ионы, Филиппа и Ермогена: святых славных и добропобедных мучеников, преподобных и богоносных отец наших, святых и праведных Богоотец Иоакима и Анны (и святаго, имя рек, егоже есть храм и егоже есть день) и всех святых: молим Тя, многомилостиво Господи, услыши нас, грешных, молящихся Тебе, и помилуй нас. 

Братия:
Господи, помилуй. (12 раз)
-3-
Канон

Канона два: ирмосы обою канонов по дважды, тропари на 12. Последи же первый лик перваго канона ирмос: вторый лик 2_го канона ирмос.
Песнь 1-ая (Канон первый, творение кир Космы монаха, глас 2)

Ирмос 1-й: Глубины открыл есть дно, и сушею своя влечет, в ней покрыв противныя, крепкий во бранех Господь, яко прославися. –дважды-
Припев: Слава Тебе, Господи, слава Тебе!
Тропарь: Адама истлевшаго обновляет струями Иорданскими: и змиев главы гнездящихся сокрушает Царь веков Господь, яко прославися.
Припев: Слава Отцу и Сыну и Святому Духу.
Тропарь: Огнем Божества невещественным, в плоть вещественну одеявся, Иорданскою облагается водою, воплощейся от Девы Господь, яко прославися.
Припев: И ныне и присно и во веки веков, аминь.
Тропарь: Скверну омываяй человеков, сим очищься во Иордане, имже восхотев уподобися, еже бе пребыв, сущыя во тьме просвещаяй Господь, яко прославися.
Песнь 1-ая (Ин канон, творение Иоанна Дамаскина, глас тойже.)
Ирмос 1-й: Шествует морскую волнящуюся бурю, сушу абие Израиль явльшуюся: чермный же понт тристаты египетския покры купно, водостланен гроб, силою крепкою десницы Владычни.–дважды-
Припев:  Слава Тебе, Господи, слава Тебе! 
Тропарь: Утру явльшуся человеком светоносну, ныне из пустыни к водам Иорданским, Царю преклонил еси солнца Твою выю, лика мрачна родоначальника исхитити, скверны же всякия очистити тварь.
Припев: Слава Тебе, Господи, слава Тебе!

Тропарь: Безначальне струям спогребшася Тебе Слове, новаго преводиши истлевшаго лестию: сего несказанно от Отца прием глас державен: Сей Возлюбленный, равен же Мне Отрок естеством.
Песнь 3-ая (1-го канона)

Ирмос 3-й: Крепость даяй царем нашим Господь, и рог помазанных Своих возносяй, от Девы раждается, грядет же ко крещению. Тому вернии возопием: несть свят, яко Бог наш.–дважды-
Припев: Слава Тебе, Господи, слава Тебе!
Тропарь: Неплодная древле и безчадная люте, днесь веселися Христова Церковь, водою бо и Духом сынове Тебе родишася, верою взывающе: несть свят, якоже Бог наш.
Припев: Слава Тебе, Господи, слава Тебе!
Тропарь: Велиим гласом в пустыни вопиет Предтеча: Христу уготовайте пути, и стези Богу нашему правы соделайте, верою взывающе: несть свят, якоже Бог наш.
Песнь 3-ая (2-го канона)

Ирмос 3-й: Елицы древних изрешихомся сетей, брашен львов сотренных членовными, радуимся и разширим уста, слово плетуще от словес сладкопения, имже к нам наслаждаетеся дарований. -дважды-
Припев: Слава Тебе, Господи, слава Тебе!
Тропарь: Умерщвление первее насадивый твари, зверя злодейственнаго воображься в естество, омрачается плотским пришествием: утру явльшуся приразився Владыце, сокрушити свою враждебную главу.
Припев: Слава Тебе, Господи, слава Тебе!
Тропарь: Влечет к себе богозданное естество, утробы мучителя, погребенное пределы: раждается паки земнородных обновление, дело державно совершая Владыка: прииде бо, тое очистити хотя.
Братия:
Господи, помилуй. (12 раз) – читается вместо ектеньи
Ипакои, глас 5:

Егда явлением Твоим просветил еси всяческая, тогда сланое неверия море побеже, и Иордан доле текий возвратися, к небеси возвышая нас: но высотою Божественных заповедей Твоих соблюди Христе Боже, молитвами Богородицы и помилуй нас.
Песнь 4-ая (1-го канона)

Ирмос 4-й: Услышах Господи глас Твой, егоже рекл еси, глас вопиющаго в пустыни, яко возгремел еси над водами многими, Твоему свидетельствуяй Сыну, весь быв сошедшаго Духа, возопи: Ты еси Христос, Божия Мудрость и Сила.–дважды-
Припев: Слава Тебе, Господи, слава Тебе!
Тропарь: Очищаемо солнце кто виде, проповедник вопиет, пресветлое естеством? да Тебе водами сияние славы, Отца Образ Присносущнаго омыю, и сено сый Огню прикоснуся Твоего Божества: Ты бо еси Христос, Божия Мудрость и Сила.
Припев: Слава Тебе, Господи, слава Тебе!
Тропарь: Яви Божественное, еже име благоговение Моисей, прилучився Тебе: яко бо из купины Тя возгласивша разуме, абие отврати лице: аз же како Тя увижу ясно? или како руку положу на Тя? Ты бо еси Христос, Божия Мудрость и Сила.
Припев: Слава Тебе, Господи, слава Тебе!
Тропарь: Душевное совершая Мудре, и словом почтенный, бездушных стыждуся. Аще бо крещу Тя, клеветна ми есть огнем дымящаяся гора, побегшее же море надвое, и Иордан сей возвративыйся: Ты бо еси Христос, Божия Мудрость и Сила.
Песнь 4-ая (2-го канона)

Ирмос 4-й: Огнем очищься тайнаго зрения, поя пророк человеков новодейство, возглашает глас, Духом плещущь, воплощение являющь неизреченна Слова: Имже сильных державы сотрошася. –дважды-
Припев: Слава Тебе, Господи, слава Тебе!
Тропарь: Послан от Отца Всесветлое Слово, нощи отгнати зломрачное стремление, и искоренити грядеши человеков грехи: сыны же привлещи Твоим Крещением Блаже, светлы от струй Иорданских.
Припев: Слава Тебе, Господи, слава Тебе!
Тропарь: Самое провидев Нареченное Слово, ясно проповедник вопиет твари: Сей прежде мене, вторый плотию, сообразен просия Божественною силою, враждебный наш отъяти грех.
Припев: Слава Тебе, Господи, слава Тебе!
Тропарь: Пажить у Себе животворну нося, уловляет змиев гнездам натекая многими сетьми, низлагая Бог Слово: запинает же уязвившаго всемiрный род, сего потребль избавляет тварь.
Песнь 5-ая (1-го канона)
Ирмос 5-й: Иисус живота Начальник, разрешити осуждение грядет Адама первозданнаго, очищение же яко Бог не требуя, падшаго очищает во Иордане: в немже вражду убив, преимущь всяк ум мир дарует. –дважды-
Припев: Слава Тебе, Господи, слава Тебе!
Тропарь: Сшедшымся без числа людем от Иоанна креститися, Сам посреде их ста, провозгласи же предстоящым: кто показа непокоривии, гнева вам уклонитися хотящаго быти; плоды достойны Христу сотворите, предстояй бо ныне мир дарует.
Припев: Слава Тебе, Господи, слава Тебе!
Тропарь: Делатель и Зиждитель посреде стояй, яко Един всех сердца испытует: чистительную же лопату рукою прием, всемiрное гумно всемудре разлучает, неплодие паля, благоплодным вечный живот дарует.
Песнь 5-ая (2-го канона)
Ирмос 5-й: Врага темнаго и оскверненнаго яда очищением духа измовени, к новой пристахом неблазненной стези, вводящей в неприступную радость, единем приступну, имже Бог примирися. –дважды-
Припев: Слава Тебе, Господи, слава Тебе!
Тропарь: Видев Зиждитель во мраце прегрешений пленицами неизбежными, егоже вообрази персты, поставляет на обою раму воздвиг горе, ныне во многотекущих водах омывая студа древняго, Адамова злаго нрава.
Припев: Слава Тебе, Господи, слава Тебе!
Тропарь: Со благочестием притецем прилежно, ко источником пречистым, течения спасительнаго, Слова усмотряюще от Нетленныя, почерпала приносяще жажди Божественныя, мiра сладостне исцеляя недуг.
Песнь 6-ая (1-го канона)

Ирмос 6-й: Глас словесе, светильник света, денница солнца, Предтеча в пустыни, покайтеся всем вопиет людем и предочиститеся: се бо предстоит Христос, от тли мiр избавляяй. –дважды-
Припев: Слава Тебе, Господи, слава Тебе!
Тропарь: Рождься нетленно от Бога и Отца, от Девы кроме скверны воплощается Христос: Емуже ремень, яже от нас слова сочтания, разрешити неудобь учит Предтеча, земнородныя от лести избавляя.
Припев: Слава Тебе, Господи, слава Тебе!
Тропарь: Огнем крестит конечным Христос противныя, а не Бога мудрствующих Его: Духом же обновляет водою благодати, разумливыя Божества его, от прегрешений избавляя.
Песнь 6-ая (2-го канона)

Ирмос 6-й: Вожделеннаго явствова со всеблаженным гласом Отец, Егоже из чрева отрыгну: ей глаголет, Сей соестествен Сын сый светозарен, произниче из человеча рода: Слово же Мое живо, и Человек промышлением. –дважды-
Припев: Слава Тебе, Господи, слава Тебе!
Тропарь: От глубиннаго льва, тревечерний странне пророк во внутренних валяяся, абие произыде, пакибытия спасение от змия человекоубийцы, всем предявляя в последняя лета.
Припев: Слава Тебе, Господи, слава Тебе!
Тропарь: Отверсту небу всесветлых писаний, учение зрит от Отца Посылаемый: пребывающ же Дух на Пречистем Слове, нашед яко голубь неизреченным образом, людем же являет пришедшым ко Владыце.
Братия:
Господи, помилуй. (12 раз) – читается вместо ектеньи
Кондак праздника, глас 4.

Явился еси днесь вселенней, и свет Твой Господи знаменася на нас, в разуме поющих Тя: пришел еси и явился еси, Свет Неприступный.

Икос:

Галилеи язычестей, Завулонстей стране и Неффалимстей земли, якоже рече пророк, Свет Велик возсия Христос. Омраченным светла явися Заря, из Вифлеема облистающая, паче же из Марии Господь, всей вселенней возсиявает лучи, Солнце правды. Темже иже от Адама назии, приидите вси облечемся в Него, да согреемся: покрывает бо нагия, и просвещает темныя. Пришел еси и явился еси, Свет Неприступный.

Песнь 7-ая (1-го канона)

Ирмос 7-й: Юноши благочестивыя пещи огненней приобщившыяся, шумящ дух росный невредимы сохрани, и Божия ангела снизхождение. Темже в пламени орошаеми благодарственно воспеваху: препетый отцев Господи и Боже, благословен еси. –дважды-
Припев: Слава Тебе, Господи, слава Тебе!
Тропарь: Якоже на небеси с трепетом и чудом предстояху, во Иордане силы ангельския, смотряюще толика Божия схождения: яко Держай превышних вод состав, в водах Плотоносец стояше, Бог отцев наших.
Припев: Слава Тебе, Господи, слава Тебе!
Тропарь: Облак древле и море Божественнаго проображаху крещения чудо, в нихже древнии крестишася, исходяще законнии людие. Море же бе образ воды, и облак Духа: имиже совершаеми, благословен еси зовем, Господи Боже во веки.
Припев: Слава Тебе, Господи, слава Тебе!
Тропарь: Вси вернии, в Немже совершение прияхом, благословяще немолчно со ангелы, прославим Отца и Сына и Духа Святаго: се бо Троица Ипостасьми Единосущная, Един же Бог, Емуже поем: благословен еси, Господи Боже во веки.
Песнь 7-ая (2-го канона)

Ирмос 7-й: Опали струею змиевы главы, пещный высокий пламень, юноши носящ благочестивыя, утишивый неудободержимую мглу из греха, всю же омывает росою Духа. –дважды-
Припев: Слава Тебе, Господи, слава Тебе!
Тропарь: Тебе живописующий ассирийский пламень, ужасен поставляеши, в росу праведен: темже вода ныне, якоже пламень одеваяй вредную злобу Христе, прикровенную опаляет, от поползновенныя стези призывающи.
Припев: Слава Тебе, Господи, слава Тебе!
Тропарь: Раздельшуся Иордану древле, по суху преходят людие израильстии, Тебе Державнейшаго, содержаща тварь некоснительне, ныне в водах написующии, к нетленней и полезней стези.
Припев: Слава Тебе, Господи, слава Тебе!
Тропарь: Вемы первее всепагубный потоп, милостивно Тя всех во тлю привести, о тревеликия сотворяя и странная! ныне же потопльша Христе грех, за благосердие и человеческое спасение.
Песнь 8-ая (1-го канона)

Ирмос 8-й: Тайну преславную вавилонская показа пещь, источившая росу, яко струями имяше невещественный огнь восприяти Иордан, и объяти плотию крещаема Зиждителя: Егоже благословят людие, и превозносят во вся веки. –дважды-
Припев: Слава Тебе, Господи, слава Тебе!
Тропарь: Отложи страх весь, избавитель Предтечи рече, Мне же повинися яко Благому, Мне приступи, сие бо естеством бых. Моим повелением покорися, и крести Мя сошедшаго: Егоже благословят людие, и превозносят во вся веки.
Припев: Слава Тебе, Господи, слава Тебе!
Тропарь: Глаголы якоже услыша Креститель Владычни, с трепетом длань простирает: обаче же рукою коснувся верху Зиждителя своего, крещшемуся вопияше: освяти мя, Ты бо еси Бог Мой. Егоже благословят людие, и превозносят во вся веки.
Припев: Слава Тебе, Господи, слава Тебе!
Тропарь: Троицы явление во Иордане бысть, самое бо Пребожественное Естество Отец возгласи: Сей Крещаемый Сын возлюбленный Мой: Дух же прииде к Подобному, Егоже благословят людие, и превозносят во вся веки.
Песнь 8-ая (2-го канона)

Ирмос 8-й: Свободна убо тварь познавается, и сынове света прежде омраченнии: един стенет тьмы предстатель. Ныне да благословит усердно Виновнаго, прежде окаянное языков всенаследие.–дважды-
Припев: Слава Тебе, Господи, слава Тебе!
Тропарь: Трие боговиднии во огни орошаеми, озаряющеся треми всесветле Святынями, яве показоваху превышнее естество смешением человеческим, огнепалящее росою милостивно всякую пагубную лесть.
Припев: Слава Тебе, Господи, слава Тебе!
Тропарь: Да убелится всякое земное естество, от падения ныне на небо возводимо: имже бо вся соблюдаются Словом, текущими струями омывшеся, прегрешений прежних убеже, пресветло измовено.
На 9_й песни паки вжигают свещы братия. Честнейшую не поем, но поем припевы праздника:
Песнь 9-ая (1-го канона)
Величай душе моя, Честнейшую горних воинств, Деву Пречистую Богородицу.

И ирмос: Недоумеет всяк язык благохвалити по достоянию, изумевает же ум и премiрный пети Тя Богородице: обаче Благая сущи, веру приими, ибо любовь веси божественную нашу. Ты бо христиан еси Предстательница, Тя величаем.
Посем вторый лик поет тойже припев и ирмос:

Величай душе моя, Честнейшую горних воинств, Деву Пречистую Богородицу.

И ирмос: Недоумеет всяк язык благохвалити по достоянию, изумевает же ум и премiрный пети Тя Богородице: обаче Благая сущи, веру приими, ибо любовь веси божественную нашу. Ты бо христиан еси Предстательница, Тя величаем.

И прочих шесть припевов припеваем на кийждо тропарь по единожды:

Величай душе моя, от Предтечи крещения просяща.

Величай душе моя, во Иордане пришедшаго креститися.

Тропарь: Давиде прииди духом к просвещенным: ныне приступите, пой к Богу верою глаголя: просветитеся, сей нищий воззва Адам в падении: ибо того услыша Господь, пришед струями Иорданскими, тленнаго же обнови.

Величай душе моя, от Отеческаго гласа свидетельствованна.

Величай душе моя, Единаго от Троицы, преклоньшаго выю и крещение приемша.

Тропарь: Исаиа измыйтеся, очиститеся глаголет, лукавствия пред Господем оставите: жаждущии на воду живу идите: кропит бо водою обновляя Христос, приступающыя к Нему верою и к Животу нестареемому, крещает Духом.

Пророче прииди ко Мне, простри руку, и крести Мя скоро.

Пророче остави ныне, и крести Мя хотяща, исполнити бо приидох всяку правду.

Тропарь: Соблюдаемся благодатию вернии и печатию: яко бо губителя бежаша, прага евреи древле окровавлена: тако и нам исходное Божественное сие, пакибытия баня будет. Отсюду и Троицы узрим Свет Незаходимый.
Посем первый лик поет втораго канона припев: Днесь Владыка преклоняет выю под руку Предтечеву.
И ирмос: О паче ума Рождества Твоего чудес, Невесто Всечистая, Мати Благословенная! Еюже получивше всесовершенное спасение, достойно хвалим, яко благодетеля, дар носяще песнь благодарения.
И вторый лик такожде поет припев и ирмос:

Днесь Владыка преклоняет выю под руку Предтечеву.
И ирмос: О паче ума Рождества Твоего чудес, Невесто Всечистая, Мати Благословенная! Еюже получивше всесовершенное спасение, достойно хвалим, яко благодетеля, дар носяще песнь благодарения. 
И прочыя пять припевы: един дважды:

Днесь Иоанн крещает Владыку во струях Иорданских.

Днесь Владыка погребает водами человеческий грех.

Тропарь: Уведехом Моисею купиною явленная, гряди странными уставы соделанная: яко бо спасеся огнь носящи Дева, светоносна рождши Благодетеля, во Иорданских же струях явленна.

Днесь Владыка свыше свидетельствуется, Сын Возлюбленный.

Днесь Владыка прииде освятити естество водное.

Днесь Владыка крещение приемлет, рукою Предтечевою.

Тропарь: Помазуеши совершая человеческое существо, Царю Безначальне, Духа общением, струями чистыми отмыв: и тьмы крепость же посрамль возвышенную, ныне в безпрестаннем воздати житии.

Таже оба лика сошедшеся вкупе, поют первый  припев праздника и ирмос: Недоумеет всяк язык благохвалити по достоянию, изумевает же ум и премiрный пети Тя Богородице: обаче Благая сущи, веру приими, ибо любовь веси божественную нашу. Ты бо христиан еси Предстательница, Тя величаем. 

Посем втораго канона припев и ирмос: О паче ума Рождества Твоего чудес, Невесто Всечистая, Мати Благословенная! Еюже получивше всесовершенное спасение, достойно хвалим, яко благодетеля, дар носяще песнь благодарения. поклон.
Братия:
Господи, помилуй. (12 раз) – читается вместо малой ектеньи -поклон-
	Старший: 
Свят Господь Бог наш!
Братия:
Свят Господь Бог наш!
Старший: 
Яко свят Господь Бог наш!
Братия:
Свят Господь Бог наш!
Старший: 

Над всеми людьми Бог наш.
Братия:
Свят Господь Бог наш!
Братия (поет светилен): 
Подобен: Посетил ны:

Явися Спас благодать и истина во струях Иорданских, и сущыя во тьме и сени спящыя просветил есть: ибо прииде, и явися Свет Неприступный.
Старший: 
Слава Отцу и Сыну и Святому Духу.

Братия: 
Явися Спас благодать и истина во струях Иорданских, и сущыя во тьме и сени спящыя просветил есть: ибо прииде, и явися Свет Неприступный.

Старший:
И ныне и присно и во веки веков.

Братия: 
Явися Спас благодать и истина во струях Иорданских, и сущыя во тьме и сени спящыя просветил есть: ибо прииде, и явися Свет Неприступный.

Хвалитны псалмы

Старший:
(150-й) Всякое дыхание да хвалит Господа!
(148-й) Хвалите Господа с небес, хвалите Его в вышних! 
Припев: Тебе подобает песнь, Богу! 
Хвалите Его вси ангели Его, хвалите Его вся силы Его. 
Припев: Тебе подобает песнь, Богу!

Чтец:
Хвалите его солнце и луна, хвалите его вся звезды и свет. Хвалите его небеса небес, и вода яже превыше небес. Да восхвалят имя господне: яко той рече, и быша: той повеле, и создашася. Постави я в век и в век века: повеление положи, и не мимо идет. Хвалите Господа от земли, змиееве, и вся бездны: огнь, град, снег, голоть, дух бурен, творящая слово его: Горы и вси холми, древа плодоносна и вси кедри: Зверие и вси скоти, гади и птицы пернаты: Царие земстии и вси людие, князи и вси судии земстии: Юноши и девы, старцы с юнотами да восхвалят имя господне, яко вознесеся имя того единаго: исповедание его на земли и на небеси. И вознесет рог людей своих: песнь всем преподобным его, сыновом исраилевым, людем приближающымся ему.
(149-й) Воспойте Господеви песнь нову, хваление его в церкви преподобных. Да возвеселится Исраиль о сотворшем его, и сынове Сиони возрадуются о царе своем: Да восхвалят имя его в лице, в тимпане и псалтири да поют ему. Яко благоволит Господь в людех своих, и вознесет кроткия во спасение. Восхвалятся преподобнии во славе, и возрадуются на ложах своих. Возношение божия в гортани их, и мечи обоюду остры в руках их: Сотворити отмщение во языцех, обличения в людех: Связати цари их путы, и славныя их ручными оковы железными.

На 4
Старший:
1. Хвалите Его на силах Eгo!
Братия:
Хвалите Его по множеству величествия Его!
Братия:
Свет от Света, возсия мiрови Христос Спас наш, явлейся Бог: Сему людие поклонимся.

Старший:
2. Хвалите Его во гласе трубнем.
Братия:
Хвалите Его во псалтири и гуслех!
Братия:
Како Тя Христе, раби Владыку достойно почтим, яко в водах всех нас обновил еси?

На 2
Старший:
1. Хвалите Его в тимпане и лице.
Братия:
Хвалите Его во струнах и органе.
Братия:
Ты во Иордане крещься Спасе наш, воды освятил еси, дланию раба рукополагаемый, и страсти мiра исцеляяй, велие таинство явления твоего. Человеколюбче Господи, слава Тебе.

Старший:
2. Хвалите Его в кимвалех доброгласных, хвалите Его в кимвалех восклицания.
Братия:
Всякое дыхание да хвалит Господа.
Братия поет стихиру:
Истинный Свет явися, и всем просвещение дарует. Крещается Христос с нами, Иже всякия вышши чистоты. Влагает священие воде, и душам сие очищение бывает, земное являемое, и выше небес разумеваемое. Банею спасение, водою же Дух: погружения ради, иже к Богу наш восход бывает. Чудесна дела Твоя Господи, слава Тебе.
Старший:       
Слава Отцу и Сыну и Святому Духу.

Братия поет стихиру праздника Анатолиа (глас 6):
Водами Иорданскими одеялся еси Спасе, одеяйся светом яко ризою: и приклонил еси главу Предтечи, Иже небо измеривый пядию, да обратиши мiр от лести, и спасеши яко Человеколюбец.

Старший:       
И ныне и присно и во веки веков. Аминь.
Братия поет стихиру праздника тогожде (глас 2):
Днесь Христос на Иордан прииде креститися: Днесь Иоанн касается верху Владычню. Силы небесныя ужасошася, преславное видящи таинство: море виде и побеже: Иордан видев возвратися. Мы же просвещшеся вопием: слава явившемуся Богу, и на земли Виденному, и Просветившему мiр.

Великое славословие

Слава в вышних Богу,/ и на земли мир,/ в человецех благоволение. /Хвалим Тя, благословим Тя,/ кланяем Ти ся, славословим Тя, благодарим Тя/ великия ради славы Твоея.
Господи, Царю Небесный, Боже, Отче Вседержителю,/ Господи Сыне Единородный, Иисусе Христе, и Святый Душе./ Господи Боже, Агнче Божий, Сыне Отечь,/ вземляй грехи мира, помилуй нас.
Вземляй грехи мира, приими молитву нашу./ Седяй одесную Отца, помилуй нас./ Яко Ты еси Един Свят;/ Ты еси Един Господь, Иисус Христос, в славу Бога Отца, аминь.
На всяк день благословлю Тя и восхвалю имя Твое во веки, и в век века. 

Сподоби, Господи, в день сей без греха сохранитися нам!/ Благословен еси, Господи Боже отец наших,/ и хвально и прославлено имя Твое во веки, аминь.
Буди, Господи, милость Твоя на нас, якоже уповахом на Тя. 
Благословен еси, Господи, научи мя оправданием Твоим (трижды). 
Господи! прибежище был еси нам в род и род./ Аз рех: Господи! помилуй мя, исцели душу мою, яко согреших Тебе. 
Господи! к Тебе прибегох: научи мя творити волю Твою, яко Ты еси Бог мой,/ яко у Тебе источник живота,/ во свете Твоем узрим свет./ Пробави милость Твою ведущим Тя! 
Святый Боже, Святый Крепкий, Святый Безсмертный, помилуй нас! (трижды). 
Слава Отцу и Сыну и Святому Духу, и ныне и присно и во веки веков, аминь. 
Святый Безсмертный, помилуй нас. Святый Боже, Святый Крепкий, Святый Безсмертный, помилуй нас!

Братия поют тропарь праздника, глас 1:
Во Иордане крещающуся Тебе, Господи, Троическое явися поклонение: Родителев бо глас свидетельствоваше Тебе, возлюбленного Тя Сына именуя, и Дух в виде голубине, извествоваше словесе утверждение. Явлейся, Христе Боже, и мир просвещей, слава Тебе.

Братия:
Господи, помилуй. (12 раз) – читается вместо сугубой ектеньи  -поклон-
Честнейшую Херувим и славнейшую без сравнения Серафим, без истления Бога Слова рождшую, сущую Богородицу, Тя величаем! 

Слава Отцу и Сыну и Святому Духу, и ныне и присно и во веки веков, аминь. Господи, помилуй, Господи, помилуй, Господи, помилуй. Благослови.
Старший говорит отпуст:
Иже во Иордане креститися изволивый от Иоанна, нашего ради спасения, Христос, Истинный Бог наш, молитвами Пречистыя Своея Матере и всех святых, помилует и спасет нас, яко Благ и Человеколюбец.

